
5 E cacciæ quelle munæe d’argentu ne u tempiu u
s’è retiòu, e andætu via u s’è impiccòu.

6 E i prinsipi di sacerdoti avendu piggiòu quelle munæe han ditu: nun è lesitu de mettile in tu tezoru, perchè
sun prexu de sangue.

7 E fætu cunseggiu, de quelle han accattòu u campu
d’ün de quelli che fan vazi de tæra pe a sepurtüa di fuestê.

8 Per questu quellu campu u se ciamma scin a giurnâ
d’ancheu, Aceldama, cioè u campu du sangue.

9 Allùa s’è verificòu quellu che l’è stætu preditu da
u prufeta Geremia cu dixe: e han risevüu i trenta dinæ
d’argentu, prexu de quellu che han accattòu per prexu da
i figgi d’Israele;

10 E i han dæti pe u campu d’ün fabbricante de
vazi de tæra, cumme m’ha cummandòu u Segnû.

11 Е Gesü u l’è cumparsu davanti a u guvernòu, e
u guvernòu u l’ha interrugòu dixendu: ti è ti u re di
Giüddei? Gesü u g’ha ditu: ti u dixi.

12 E essendu accüzòu da i prinsipi di sacerdoti e da
i ansien, u nun ha rispostu ninte.

13 Allùa Pilatu u g’ha ditu: ti nu senti quante testimunianse dixan cuntru de ti?

14 E u nu g’ha rispostu a nisciünha parolla, de moddu
che u guvernòu u se mâveggiava feua de moddu.

